
Bo Martinsen 

Utoqqaat inatsisitigut illersorneqarnerat, isumagineqarnerat ataqqinassusaasalu qanoq 

nukittorsarneqarsinnaanersut pillugit nassuiaateqartoqarnissaannut Naalakkersuisut 

peqquneqarnissaannik Inatsisartut aalajangiiffigisassaattut siunnersuut. Nassuiaammi aamma 

ilanngunneqassapput tigussaasunik siunnersuutit aningaasatigut allaffissornikkulu kingunissaasa 

nalilersorneqarnerat. Nassuiaat Inatsisartunut agguaanneqassaaq UPA 2027 nallertinnagu. 

(Inatsisartunut ilaasortaq Margrethe Thårup Andersen, Demokraatit) 

Naalakkersuisut Kalaallit Nunaanni pissutsit aallaavigalugit utoqqalinersiaqalernissamut ukiorititanik 

misissueqqissaarnissamik kiisalu ukiorititat aalajangersarneqartarnissaannut siunissamilu 

naleqqussarneqartarnissaannut Kalaallit Nunaannut naleqqussakkamik periutsimik kingusinnerpaamik 

UPA 2028-mi siunnersuuteqarnissamik peqquneqarnissaannik Inatsisartut aalajangiiffigisassaattut 

siunnersuut. 

(Inatsisartunut ilaasortaq Isak Johannessen, Naleraq) 

(Siullermeernerat) 

 

Demokraatit sinnerlugit Margrethe Thårup Andersen, Demokraatineersoq, aamma Isak Johannessen, 

Naleqqameersoq, siunnersuutaannut qujaffigaavut. 

Nunatsinni utoqqalinissaq toqqissisimanartuusariaqarpoq. Utoqqaat ataqqineqarlutik 

naapinneqartassapput, pisariaqartitaminnillu ikiorneqarlutillu isumassorneqassallutik. Peqatigisaanik 

soraarnerussutisiaqarnermi aaqqissuussineq innuttaasunut paasiuminartoq, kinguaariinnullu tulliuttunut 

aningaasaqarnikkut attanneqarsinnaasoq qulakkiissavarput. 

Immikkoortoq 260 aqqutigalugu Margrethe Thårup Andersenip utoqqaat inatsisitigut illersugaanerat, 

isumassorneqarnerat ataqqinassuseqarnerallu sammitippai. Tamanna pingaaruteqarpoq. Utoqqaat 

ilaqutaallu ikiuinerup ingerlalluarnera tatigisinnaasariaqarpaat, utoqqaallu sunik pisinnaatitaaffeqarnerat 

ersarissuusariaqarluni. Akisussaaffiit ersarlunnerat imaluunniit malittarisassat paasiuminaannerat 

pissutigalugit kinaluunniit sumiginnarneqartutut misigissanngilaq. 

Naalakkersuisut ilisimatitsissutigaat pissutsit taakku utoqqaat pillugit inatsisissap suliarineqarnerani, UPA 

2027-mi saqqummiunneqartussatut naatsorsuutigineqartumi, ilaatinneqareersut. Taamaattumik immikkut 

nassuiaasiortoqarnissaa, inatsisissamillu sulinermut annertuumik qalleraattoqarnissaa pinnagu, suliat 

inatsisissamut ilanngullugit ingerlanneqarnissaat silatusaarnerusutut isigaarput. 

Uagutsinnut pingaaruteqarpoq siunnersuutip siunertaata tigussaasunik pitsanngorsaavigineqarnikkut 

malitseqartinneqarnissaa. Inatsimmi utoqqaat ataasiakkaat pisariaqartitaat aallaavigineqassapput, inatsillu 

ulluinnarni atorneqarsinnaassaaq. Taamaattumik kommunit, Utoqqaat Illersuisuata utoqqaallu namminneq 

peqataatinneqarnissaat pingaaruteqarpoq. Peqatigisaanik aningaasaqarnikkut allaffissornikkullu 

kingunerisassat qulaajarneqassapput, pisinnaatitaaffiit taakkulu piviusunngortinneqarnissaannut 

periarfissat imminnut naapertuussinnaaqqullugit. 

Immikkoortoq 428 aqqutigalugu nunatsinni soraarnerussutisiaqalernissamut ukiut 

soraarnerussutisiaqalerfiusussat suna tunngavigalugu aalajangersarneqartarnissaat apeqquserneqarpoq. 

Nunatsinni pissutsinik sukumiisumik misissueqqissaarnissap pisariaqartinneqarnera isumaqatigaarput. 

Inuunermi atugassarititaasut, peqqinneq, sulinermi inuunerup ingerlanerani timikkut tarnikkullu 

artukkerneqartarneq kiisalu inuiaqatigiinni aningaasaqarneq tamarmik eqqarsaatigineqartariaqarput. 

Naalakkersuisut ilisimatitsissutigaat soraarnerussutisiaqalernissamut ukiunik misissueqqissaarneq 

soraarnerussutisiaqartitsinerup aaqqissuusseqqiffigineqarnerani immikkut ilisimasallit suliaannut 

annertuumik ilaatinneqareersoq. Taamaattumik misissueqqissaarnerup soraarnerussutisiaqartitsinerup 

ataatsimut aaqqissuusseqqiffigineqarneranut ilaatinneqarnissaa taperserparput, tamannalu tunngavigalugu 

nunatsinni pissutsinut naleqqussakkamik aaqqissuussinissamut siunnersuutinik Inatsisartut 

saqqummiussivigineqarnissaat taperserlugu. 

Taamaalilluta soraarnerussutisiaqalernissamut ukiut allanngortinneqassanersut siumoortumik 

isummerfiginngilarput. Aalajangiinissamut tunngavissaqarluarnissaq kissaatigaarput, innuttaasunut 

inuiaqatigiillu aningaasaqarnerannut kingunerisassat ersarissumik takuneqarsinnaaqqullugit. 

Taamatut oqaaseqarluta Demokraatit sinnerlugit immikkoortunut 260-imut aamma 428-mut 

Naalakkersuisunit allannguutissatut siunnersuutit taperserpagut, siunnersuutillu allannguutissatut 

siunnersuutitalerlugit ataatsimiititaliamut susassaqartumut suliassanngortinneqarnissaat 

innersuussutigalugu. 

 


